
shrIkAlIdhyAnam

శ్రీకాలీధ్యానమ్

సద్యశ్ఛిన్నశిరఃకృపాణమభయం హస్తైర్వరం  బిభ్రతీం
ఘోరాస్యాం శిరసాం స్రజా  సురుచిరామున్ముక్తకేశావలీమ్ ।
సృక్కాసృత్ప్రవహాం శ్మశాననిలయాం శ్రుత్యోః  శవాలఙ్కృతిం
శ్యామాఙ్గీం  కృతమేఖలాం శవకరైర్దేవీం   భజే కాలికామ్ ॥ ౧॥
శివారూఢాం మహాభీమాం ఘోరదంష్ట్రాం  హసన్ముఖీమ్ ।
చతుర్భుజాం ఖడ్గముణ్డవరాభయకరాంశివామ్   ॥౨॥
ముణ్డమాలాధరాం  దేవీం లలజ్జిహ్వాం  దిగమ్బరామ్ ।
సదా సఞ్చిన్తయే కాలీం శ్మశానాలయవాసినీమ్ ॥ ౩॥
నమామి దక్షిణామూర్తిం కాలికాం పరభైరవీమ్  ।
భిన్నాఞ్జనచయప్రఖ్యాం   ప్రవీరశవసంస్థితామ్   ॥ ౪॥
గలచ్ఛోణితధారాభిః స్మేరాననసరోరుహామ్ ।
పీనోన్నతకుచద్వన్ద్వాం  పీనవక్షోనితమ్బినీమ్ ॥ ౫॥
దక్షిణాం ముక్తకేశాలీం దిగమ్బరవినోదినీమ్ ।
మహాకాలశవావిష్టాం  స్మేరామ్బరపరిస్థితామ్  ॥౬॥
ముఖసాన్ద్రస్మితామోదమోదినీం  మదవిహ్వలామ్ ।
ఆరక్తముఖసాన్ద్రాభిః  నేత్రాలీభిర్విరాజితామ్  ॥ ౭॥
శవద్వయకృతోత్తంసాంసిన్దూరతిలకోజ్జ్వలామ్   ।
పఞ్చాశన్ముణ్డఘటితమాలాశోణితలోహితామ్  ॥౮॥
నానామణివిశోభాఢ్యనానాలఙ్కారశోభితామ్ ।
శవాస్థికృతకేయూరశఙ్ఖకఙ్కణమణ్డితామ్    ॥౯॥
శవవక్షఃసమారూఢాం లేలిహానాం శవం క్వచిత్ ।
శవమాంసకృతగ్రాసాం  సాట్టహాసం  ముహుర్ముహుః ॥ ౧౦॥
ఖడ్గముణ్డధరాం   వామే సవ్యేఽభయవరప్రదామ్  ।

దన్తురాం చ మహారౌద్రీం  చణ్డనాదాతిభీషణామ్  ॥ ౧౧॥
శివాభిర్ఘోరరూపాభిర్వేష్టితాం   భయనాశినీమ్ ।
“మాభైర్మాభైః  ” స్వభక్తేషు జల్పన్తీం ఘోరనిఃస్వనైః  ॥ ౧౨॥
యూయం కిమిచ్ఛత బ్రూత  దదామీతి ప్రభాషిణీమ్  ।
ధ్యాయామి తాం మహాకాలీం సర్వోపద్రవవారిణీమ్  ॥ ౧౩॥
ఇతి శ్రీకాలీధ్యానం  సపూర్ణమ్  ॥

